
       АДАБИЙ ПОРТРЕТНАВИСЛИКДА  МАҲОРАТ МАСАЛАСИ 

 

Ахмедова Ш.Н. БухДУ ўзбек тили ва адабиёти кафедраси профессори. 

Назарова Д.Т. мустақил изланувчи 

 

       Аннотация. Мазкур мақолада академик, йирик танқидчи Матёқуб 

Қўшжонов ижодининг бир қирраси – адабий портрет яратишдаги маҳорати 

масаласи ўрганилган ва маълум хулосалар чиқарилган. 

       Калит сўзлар: адабий танқид, адабий портрет, бадиий образ, шахс 

қиёфаси, фаолият, умумлаштириш, баҳо бериш. 

     Abstract. In this article, one aspect of the work of the academician, major critic 

Matyakub Koshjanov - his skill in creating a literary portrait - was studied and 

certain conclusions were drawn. 

       Key words: literary criticism, literary portrait, artistic image, personality, 

activity, generalization, assessment 

 

            КИРИШ. Ўзбек танқидчилигида Иззат Султон, М.Қўшжонов, 

О.Шарафиддинов, С.Мамажонов, Н.Каримов, У.Норматов, И. Ғафуров 

сингари мунаққидлар адабий портрет усталари сифатида машҳур. Жумладан, 

М.Қўшжонов адабий портретлари бошқа жанрдаги асарлари каби бадиий 

маҳорат масаласига кўпроқ эътибор қаратилганлиги билан ажралиб туради. У 

адабиётнинг муҳим назарий масалаларини ёзувчининг муайян асаридаги 

бадиий маҳоратни текшириш орқали муҳим назарий хулосалар чиқаради. 

М.Қўшжонов ижодида, айниқса, адабий портрет жанри етакчи ўринлардан 

бирини эгалласа-да, унинг портретнавислик маҳорати алоҳида ўрганилмаган. 

Умуман олганда, олимнинг илмий-танқидий мероси маҳорат, шакл ва мазмун, 

услуб ва тил жиҳатидан бир неча тадқиқотларга манба бўла олади. 

           Олим ҳар бир асар таҳлилида ёзувчидан теран ҳаётийлик, юксак 

бадиийликни талаб қилади. Адабий портретда ҳам асосий масалага шу нуқтаи 

назардан ёндошади. Шу жиҳатдан М.Қўшжоновнинг И.Султон, Қ.Ҳикмат, 

О.Ёқубов, П.Қодиров, Ш.Холмирзаевга бағишланган кичик-кичик адабий 

портретлари, А.Ориповнинг “Армон” тўпламига ёзган сўзбошиси ҳамда 

С.Мелиев билан ҳамкорликда ёзган “Абдулла Орипов” номли китоби 

характерлидир. 

        Адабий портрет яратиш – мураккаб (синтетик) умумлаштиришдир ва 

бунинг учун биринчи навбатда унинг ижтимоий-эстетик қиммати, аҳамиятига 

эътибор бериш лозим. Портретнавис учун энг муҳими, тавсифланаётган реал 

шахснинг турли томонларига тегишли кузатишлар, чизиқлар, аниқ топилган 

деталлар асосида портретни бутунликда йиғишдир. Бир-бирига яқин 

жанрларни қайд этиб, А.Моруа ижодининг тадқиқотчиси Ф.Наркирьер унинг 

адабий портретни биография каби ёрқинлик ва маҳорат билан ёзишига диққат 

қаратади. Шу билан бирга бу жанрларнинг ғоят яқинлигини таъкидлайди. 

Моруанинг Тургенев ёки Пруст ҳақидаги китоби танқидий тадқиқот гуруҳига 

яқинлашади, деб ҳисоблайди [Наркирьер. 1974: 220 ]. Демак, портретнавис 

инсон шахсиятини у ҳақда ҳаммаси тўлиқ (бунга унинг таржимаи ҳоли, 

асарлари, замондошларининг муносабати ва ҳ.к.лар киради) бўлгандагина 

адабий портрет тўлиқ умумлаштириш намунаси бўла олади. 

          Ў.Ўтаев “сўнгги йилларда ўзбек танқидчилари ижодида яхши бир 

фазилат – бирон бир ижодкор ижодини унинг шахсияти билан боғлаб 

текшириш, нурли хотираларга кенг ўрин бериш ҳоллари кўзга ташланмоқда. 

Бу усул кўпроқ В.Зоҳидов, Ҳ.Ёқубов, И.Султон, М.Қўшжонов, Т.Жалолов, 

М.Юнусов каби танқидчиларимиз ижодида муваффақиятли қўлланилмоқда. 

Чунки бу олимларнинг аксарияти Ғ.Ғулом, Ойбек, Шайхзода, Миртемир каби 

адибларимиз билан баробар ижод йўлини бошлашган, уларнинг ҳаёт ва 

ижодий камолотининг тирик гувоҳларидир”, - деб ёзади [Ўтаев. 1978: 54 ]. 

Тўғри, танқидчи кўрсатган фазилатлар баъзи бир портретларда учраса-да, 

кўпчилигида бундай хусусият кўринмайди. Ижодкорнинг шахсияти билан 

ижодини боғлаб текшириш орқали чуқур умумлашмалар чиқариш ўрнига 

далилларни қалаштириб ташлаш ёки фақат ижодгагина эътибор қаратиш ўзбек 

портретнавислигига хос умумий камчиликлардан бири бўлиб келди. 

        “Биз ижодкор асарларини ўрганар эканмиз,- деб ёзади академик 

Б.Назаров “Олим маданияти” портретининг муқаддимасида,- кўпинча ундаги 

ғоявий, бадиий, илмий савияни таҳлил қилиш ва шулардангина келиб чиқиб 

унинг муаллифи иқтидорини баҳолашга ўрганиб қолганмиз. Бироқ асарнинг 

вужудга келишида ижодкор шахсияти ва маънавиятининг тутган ўрни, 

ижодий муҳитдаги одоби ва ахлоқи, касбдошлари билан мулоқот ва 

мусоҳабалари тўғрисида ҳам ўйлаб кўрганмизми? Салоҳиятнинг тамал тоши 

қўйилувчи ёшлик йиллари ва фикрлаш маданияти ҳақида мушоҳада 

юритганмизми?” Адабий портрет яратувчилар айнан ана шу муамммоларни 

кўпинча очиқ қолдириб кетадилар. Ва шу туфайли бу адабий портретлар 

кемтик, мазкур шахснинг тўлиқ ва яхлит қиёфаси тўла ёритилмайди. Ёки шўро 

йилларида яратилган адабий портретларда фақат ёзувчининг ижодига хос 

жиҳатларга кўпроқ эътибор бериш, унинг инсоний фазилатлари, ҳаётидаги 

драматизм, оиласи, атрофидагилар билан муносабати каби масалаларга 

эътибор бермаслик кабилар уларнинг асосий нуқсонларидан бирига 

айланганлиги сир эмас. Ҳолбуки, француз олими Сент-Бьёвнинг фикрича, 

ёзувчининг кундалик ҳаёти ва одатларига ҳам аҳамият бериш лозим: ”Мени 

ҳамиша мактублар, суҳбатлар, фикрлар, характерларнинг турли ҳолатлари, 

руҳияти, бир сўз билан айтганда, машҳур ёзувчилар таржимаи ҳолини 

ўрганиш ром этиб келди” [Сент-Бьёв Шарль. 1970:  313 ]. Ҳар қандай ёзувчи, 

бошқа оддий инсонлар каби, реал мавжудот бўлиб, ижодида уни ўраб турган 

одамлар, уларнинг ҳаёти, шу билан бирга ўзининг шахсий ҳаёти, руҳий 

кечинмалари муҳим аҳамият касб этади, шу билан бирга ёзувчи билан 

ўқувчини бир-бирига яқинлаштиришга хизмат қилади. Аммо бу хусусият 

фақат М.Қўшжонов ижодида эмас, балки бутун ўзбек адабий 

портретнавислигида умумий етишмовчилик эдики, юқорида айтилганидек, 

буни ўша давр мафкураси билан боғлиқ жиҳат деб қараш тўғри бўлади. 

         Абдулла Қаҳҳор, Абдулла Қодирий, Ойбек ижодига оид портретларни 

кўздан кечирар эканмиз, танқидчининг бошқа жанрдаги тадқиқотларида 

етакчи бўлган - образларни адабиётшунослик йўли билан қайтадан яратиш 

усулига дуч келамиз. “Нафосат шайдоси” портрети  [Қўшжонов. 1982: 88]. 

Ойбекнинг бир бутун қиёфасини яратиш йўлидаги изланишлардан биридир. 

Ойбек ҳақида жуда “ кўп ва хўп” ёзилди, унинг ҳаёти ва ижодига бағишлаб 

илмий тадқиқот, монография, илмий-биографик очерк, йирик асарлар 

яратилди. М.Қўшжонов асарининг улардан фарқли жиҳати шундаки, у Ойбек 

ҳаёти ва ижоди ҳақида умумлаштирувчи характердаги адабий портрет яратди. 

Аммо бунда кўпроқ ёзувчининг ижодий қиёфаси ёрқин намоён бўладики, 

унинг шахсий ҳаёти, севгиси, орзу-армонлари, фарзандлари ва дўсту 

душманлари ҳақидаги асарлар яратилишига ҳали анча вақт бор эди.  

       Олим ёзувчилар ижодининг ўзига хос томони, асарларининг бадииятини 

очиб берувчи мухтасар ижодий портретлар яратди. Жумладан, у И.Султон, 

К.Яшин, Ш.Рашидов, Қудрат Ҳикмат, О.Ёқубов, П.Қодиров, А.Орипов, 

Ш.Холмирзаев, О.Мухторов портретини яратар экан, ҳар бир ижодкорнинг 

кўпчиликка номаълум маҳорат сирларини кашф этди. Шунинг учун мунаққид 

қаламига мансуб деярли барча портретларда таҳлил этилаётган ёзувчи 

ижодига хос бўлса-да, аммо кўпчилик китобхонларга номаълум қирраларнинг 

янги нуқтаи назардан кузатилиши, янгича фикр асосида талқин қилиш 

фазилатини кўриш мумкин. М.Қўшжонов, аввало, ёзувчи ижодининг етакчи 

жиҳатларини аниқлаб, ҳар бир асарнинг адабиётдаги ўрнини самимий, 

холисона баҳолашга интилади. 

       «Ҳаёт ва Ватан мадҳи» адабий портретида А.Орипов ижодий 

индивидуаллигига хос, шу вақтгача адабиётшуносликда кам илғанган қатор 

хусусиятларни кўрсатди. Унинг эстетик шиорларидан бири танқиднинг 

ҳамиша далилларга таянишидир, адабий портрет яратишда шунга риоя 

қилади, мунаққид ҳар бир ижодкорнинг ҳаёти ва ижодига оид далилларни 

қуруқ қайд этишдан кўра уни образли ифодалашга, фикрни илмий, мантиқ 

тили билан эмас, балки жонли хотиралар орқали содда ва равон услубда 

ёзишга муваффақ бўлган. 

       Танқидчининг ҳар бир портрети ўқувчи диққатини тезда ўзига жалб 

этадиган даражада қизиқарли усулда бошланади. Адабий портретнинг 

биринчи жумласиданоқ ўқувчи эътиборини сирли тугунга ҳавола этади. 

Натижада, у биринчи жумладаги сирли тезис (код)га эргашиб, адабий 

портретни ўқиб қўйганини сезмай  қолади. Масалан, Ҳ. Олимжон ҳақидаги 

портретда шоирнинг ўз сўзлари сарлавҳага олиб чиқилган: «Мен ўзбек халқи 

номидан сўзлайман!», Қудрат Ҳикмат ҳақидаги адабий портрет ҳам 

«Эшитинг, шеър ўқийман» деган шоирнинг ўз ибораси билан бошланади. Ёки 

сарлавҳаданоқ танқидчи фикр юритаётган ижодкор асарларининг бош 

концепцияси ярқ этиб кўзга ташланади. Масалан, “Табиатга мафтун ёзувчи” 

адабий портрети хоразмлик ёзувчи Раҳим Бекниёзга бағишланган бўлиб, 

унинг ижодида табиат мавзуси бош ўринни эгаллайди. Мунаққид ҳар бир 

адабий портретининг муқаддимасида бирор чиройли деталь, ҳаётий воқеа ёки 

ибратли лавҳа келтиради. Ана шу ҳаётий далил ёки лирик лавҳа шунчаки 

ўқувчи диққатини жалб этиш учунгина келтирилмасдан, кўп ўринларда 

адабий портрет учун “ўқ илдиз, барча фактларни бирлаштирувчи, 

умумлаштирувчи” (Б.Назаров) бўлиб хизмат қилган. Адабий портретни ўқиб 

чиққандагина, танқидчи бу лирик чекинишни бекорга, шунчаки 

жимжимадорлик учун келтирмаганлигига ишонч ҳосил қиламиз. 

       Мунаққиднинг адабий портретлари қизиқарли шаклидан ташқари ҳар бир 

ёзувчи ижодига ўзига хос нигоҳ ташлаши билан ҳам диққатга сазовордир. 

Шунинг учун у яратган адабий портретлар янгича нуқтаи назар, нозик кузатиш 

ва хулосаларга бойлиги билан алоҳида ажралиб туради. Муҳими, танқидчи 

портрети яратилаётган ижодкорларнинг адабиётда тутган ўрни, ўзига хос 

услуби, шахсиятига оид энг муҳим жиҳатларга асосий диққат-эътиборини 

қаратиб, қатрада олам акс этганидек, майда деталлар орқали уларнинг 

тўлақонли, ёрқин қиёфасини ўқувчи кўз ўнгида ҳаққоний гавдалантиришга 

муваффақ бўлади. 

